
Provavan anzi ô giubilo e ô conforto

D'un galantommo, chi è ne-ô tristo stato

E in pericolo grave d'êse a torto

Condannôu pe omicida da-ô Senato

Pe un equivoco occorso intorno a un morto;

Ma ô l'ha pe sorte un ottimo avvocato

Da-ô quæ a gran Corte illuminâ e persuasa

E libero e assolûto a ô manda a casa.

Se consolavan tutti, diggo, quelli

Semplici governanti a uña proposta,

Che se a l'ëa fæta a-i nostri macciavelli

Aveivan radunôu conseggio a posta,

E giudicâ l'avievan casus belli;

E dicciarôu avievan pe risposta

A-ô proponente legalmente guæra,

E intimôu de sgombrâ da quella tæra!..

Generoso ô cacico anzi non meno,

Nè meno grande de Colombo stesso,

E da bassi sospetti affæto alieno,

O disse, che non solo gh'êa concesso

Pe allogio di Spagnolli un campo ameno,

Ma ch'ô gh'avieïva dæto cö possesso

Do terren ô legnamme e i materiali

Pe fondâ e case, e i ommi pe aggiuttâli.

Appeña pe-ô villaggio e pe-ô contorno

De quello patto a nêuva a se sentiva,

Quello pe-a gente ô diventava un giorno

De festa straordinaia e gioia viva,

E a s'affollava ä gran cabanna intorno

Criando ne-ô so linguaggio mille evviva,

E genii tutelari zù da-ô Çê

Vegnûi ciammando quelli eroi foestê.

